
Efni: Umsögn byggðaráðs Múlaþings um áform um breytingar á hafnalögum nr. 61/2003 
(gjaldaákvæði hafnalaga)

Byggðaráð Múlaþings fagnar því að innviðaráðuneytið hafi hafið vinnu við endurskoðun 
gjaldaákvæða hafnalaga. Sveitarfélagið tekur undir það mat að mikilvægt sé að lagagrundvöllur 
gjaldtöku hafna sé skýr, gagnsær og taki mið af þeim verkefnum og skyldum sem hafnir sinna.

Hafnir gegna lykilhlutverki í samgöngum, atvinnulífi og öryggi landsins. Þetta á ekki síst við um hafnir 
á landsbyggðinni sem eru mikilvægir innviðir fyrir atvinnustarfsemi, ferðaþjónustu og 
samfélagsþjónustu. Múlaþing rekur hafnir á Seyðisfirði, Djúpavogi og Borgarfirði eystra sem allar 
standa frammi fyrir auknum kröfum um öryggi, umhverfismál, þjónustu og viðhald mannvirkja. 
Mikilvægt er að lagarammi um tekjustofna hafna tryggi að þær geti staðið undir þessum verkefnum 
og nauðsynlegri uppbyggingu til framtíðar.

Byggðaráð Múlaþings styður sérstaklega að skýrt verði kveðið á um að gjaldtaka hafna geti tekið mið 
af rekstrarkostnaði, fjármagnskostnaði, afskriftum, viðhaldi og endurnýjun mannvirkja sem og 
nauðsynlegum fjárfestingum samkvæmt langtímaáætlunum hafna. Jafnframt er mikilvægt að marka 
skýra stefnu um rafvæðingu hafna og hvernig standa eigi undir þeim kostnaði sem af henni hlýst.

Sveitarfélagið telur jafnframt mikilvægt að ný ákvæði séu einföld í framkvæmd og dragi úr 
réttaróvissu um gjaldtöku hafna. Hafnir þurfa að hafa skýrar og traustar heimildir til tekjuöflunar sem 
gera þeim kleift að standa undir rekstri, viðhaldi og framtíðaruppbyggingu án þess að sífellt þurfi að 
draga skýrar línur milli einstakra þjónustuþátta og kostnaðarliða.

Þá telur byggðaráð Múlaþings tímabært að við áframhaldandi endurskoðun hafnalaga verði skoðað 
hvort núverandi fyrirkomulag þjónustugjalda sé heppilegasti tekjustofn hafna til framtíðar eða hvort 
eðlilegra sé að hafnir hafi aðgang að tekjustofnum sem líkjast frekar almennum innviðagjöldum. 
Hafnir eru samfélagslegir grunninnviðir sem þjóna víðtækari hagsmunum en þeirra sem nýta 
þjónustu þeirra hverju sinni.

Byggðaráð Múlaþings styður því þau áform að endurskoða gjaldaákvæði hafnalaga og telur 
mikilvægt að breytingarnar leiði til skýrari, einfaldari og réttlátari lagaumgjarðar sem tryggir 
sjálfbæran rekstur hafna um land allt.

Dagmar Ýr Stefánsdóttir

